ЗАКОН ЗА КОМИТЕТОТ ЗА ОДНОСИ МЕЃУ ЗАЕДНИЦИТЕ
Сл.Весник на Р.Македонија бр. 150 од 12.12.2007 година
I. ОПШТИ ОДРЕДБИ
Член 1

Со овој закон се уредува основањето на Комитетот за односи меѓу
заедниците, начинот, условите, постапката за избор на член на Комитетот за односи меѓу заедниците (во натамошниот текст: Комитетот), надлежноста, начинот на работа, донесување на одлуки и други прашања во врска со работата на Комитетот.

Член 2

Комитетот го основа Собранието на Република Македонија (во
натамошниот текст: Собранието) во рок од 60 дена од денот на
конституирањето на Собранието.

Член 3

(1) Собранието ги избира и разрешува членовите на Комитетот
на предлог на Комисијата за прашања на изборите и именувањата.

(2) Комитетот го сочинуваат 19 члена, од редот на пратениците
избрани во Собранието.

(3) Во Комититот седум члена се од редот на пратениците
Македонци, седум члена од редот на пратениците Албанци, еден член од редот на пратениците Турци, еден член од редот на пратениците Власи, еден член од редот на пратениците Роми, еден член од редот на пратениците Срби и еден член од редот на пратениците Бошњаци.

(4) Комисијата за прашања на изборите и именувањата при
предлагањето за избор на членови на Комитетот од редот на пратениците Македонци и од редот на пратениците Албанци, Турци, Власи, Роми, Срби и Бошњаци ќе се води од критериумот за соодветна и процентуална застапеност на бројот на пратениците на соодветната политичка партија во однос на целокупниот состав на пратеници од соодветната заедница.

(5) Член на Комитетот се разрешува ако тој сам поднесе оставка
или по предлог на политичката партија од која е предложен при неговиот избор за пратеник, односно избран.

(6) Избор на член на Комитетот во случај на оставка, односно
разрешување се врши во рок од 30 дена од денот на оставката односно разрешувањето согласно со овој закон.

Член 4

Ако некоја од заедниците наведени во членот 3 став (3) на овој
закон, нема избрани пратеници во Собранието, народниот правобранител ќе направи консултации со релевантните претставници на тие заедници, и по добиеното мислење, на Собранието ќе ги предложи другите членови на Комитетот од соодветната заедница.

Член 5

(1) При поднесувањето на листата на кандидати за пратеници,

кандидатот за пратеник доставува до Државната изборна комисија изјава за припадност на одредена заедница.

(2) При основањето на Комитетот за утврдување на припадноста на
пратеникот на одредена заедница, се зема предвид неговата изјава дадена при поднесување на листа на кандидати за пратеници до Државната изборна комисија.

Член 6

Комитетот од редот на своите членови, по принципот на ротација
секоја година избира претседател и заменик на претседателот.

II. НАЧИН НА РАБОТА НА КОМИТЕТОТ
Член 7

За вршење на работите од својата надлежност утврдени со Уставот на
Република Македонија и овој закон, Комитетот работи на седница.

Член 8

(1) Седницата ја свикува и со неа раководи претседателот на
Комитетот.

(2) Денот, местото и часот за одржување на седницата, како и
предлогот на дневниот ред за седницата на Комитетот го предлага
претседателот на Комитетот.

(3) Во случај на отсутност или спреченост претседателот на
Комитетот го заменува заменикот на претседателот на Комитетот.

(4) Седница на Комитетот се свикува според утврден предлог на
дневен ред.

(5) Комитетот работи ако на него присуствуваат две третини од
вкупниот број на членови.

(6) Претседателот на Комитетот свикува седница и ако тоа го
предложат најмалку една третина од членовите на Комитетот, кои треба да достават материјал за прашањето што предлагаат да се стави на дневен ред на седницата.

III. НАДЛЕЖНОСТ НА КОМИТЕТОТ
Член 9

Комитетот разгледува прашања во врска со односите меѓу
заедниците во Република Македонија, а особено:

- го следи обезбедувањето на правата на припадниците на заедниците кои не се мнозинство во Републиката утврдени со Уставот и закон,

- разгледува начелни прашања од областа на односите меѓу заедниците и извршувањето на законите, другите прописи и општи акти со кои се уредуваат односите меѓу заедниците,

- укажува на потребата за донесување закони и други прописи и општи акти со кои се уредуваат односите меѓу заедниците,

- остварувањето на правото на употреба на јазикот и писмото на
заедниците кои не се мнозинство во Република Македонија, утврдено со Уставот и закон, 

- остварувањето на правото на настава на јазикот на заедниците кои не се мнозинство во Републиката во областа на образованието, утврдено со Уставот и закон,

- остварувањето на правото на изразување на идентитетот и
особеностите на заедниците кои не се мнозинство во Република
Македонија во областа на културата, информирањето, издавачката дејност и во други области, утврдено со Уставот и закон и
- имплементацијата на принципот на соодветната и правичната
застапеност на граѓаните кои припаѓаат на сите заедници во органите на државната власт и во другите јавни институции на сите нивоа.

Член 10

(1) Комитетот разгледува прашања во врска со односите меѓу
заедниците во Република Македонија, дава предлози и мислења за
решавање на прашањата во врска со односите меѓу заедниците во
Република Македонија и предлозите и мислењата ги доставува до
Собранието.

(2) Комитетот донесува одлука за начинот на одлучување
во Собранието при донесување на закони во случај на спор во врска со спроведување на постапката на гласање кои се однесуваат и особено ги засегаат:

- културата,

- употребата на јазиците,

- образованието,

- личните документи и
- употребата на симболите.

(3) Комитетот одлуката за прашањата утврдени во ставот (2) на овој
член ја донесува со мнозинство гласови од вкупниот број на членови.

(4) Собранието е должно да ги разгледа мислењата и предлозите на
Комитетот од ставот (1) на овој член и да донесе одлука во врска со нив.

(5) Собранието спроведува постапка за гласање согласно со одлуката
на Комитетот за прашањата утврдени во ставот (2) на овој член.

Член 11

(1) Собранието одлучува со двотретинско мнозинство на гласови од
вкупниот број пратеници, при што мора да има мнозинство гласови од
вкупниот број пратеници кои припаѓаат на заедниците кои не се
мнозинство во Република Македонија кога се донесува или изменува или дополнува Законот за локалната самоуправа.

(2) Собранието одлучува со двотретинско мнозинство на гласови од
вкупниот број пратеници, при што мора да има мнозинство гласови од
присутните пратеници кои припаѓаат на заедниците кои не се
мнозинство во Република Македонија кога се донесуваат или изменуваат или дополнуваат Законот за грбот на Република Македонија, Законот за знамето на Република Македонија и Законот за химната на Република Македонија.

(3) Собранието одлучува со мнозинство на гласови од присутните
пратеници, при што мора да има мнозинство гласови од присутните
пратеници кои припаѓаат на заедниците кои не се мнозинство во
Република Македонија само кога се донесуваат измени или дополнувања на постојните донесени закони и законите наведени во овој став и тоа за донесување на Законот за територијалната организација на локалната самоуправа во Република Македонија, Законот за финансирање на единиците на локалната самоуправа, Законот за комуналните такси, Законот за даноците на имот, Законот за вршење на занаетчиската дејност, Законот за определувње на имиња на улици, плоштадите, мостовите и на други инфраструктурни објекти, Законот за Полициската академија, Законот за воената академија, Законот за правосудниот испит, Законот за безбедноста на сообраќајот на патиштата, Законот за личната карта, Законот за патните исправи на државјаните на Република Македонија, Законот за матичната евиденција, Законот за заштита на потрошувачите,

Законот за обј авување на законите, другите прописи и акти во "Службен весник на Република Македонија", Законот за радиодифузната дејност, Законот за државните награди, Законот за основното образование, Законот за средното образование, Законот за високото образование, Законот за ученичкиот стандард, Законот за основање Државен универзитет во Тетово, Законот _______за Бирото за развој на образованието, Законот за Академија за обука на судии и јавни обвинители, Законот за просветна инспекција, Законот за културата, Законот за музеите, Законот за библиотеките, Законот за меморијалните споменици и спомен-обележја, Законот за заштита на културното наследство, Законот за празниците на Република Македонија, Законот за научно-истражувачката дејност,

Законот за употреба на знамињата на заедниците во Република
Македонија, Законот за попис на населението, домаќинствата и становите во Република Македонија, Изборниот законик кој се однесува во делот на локалните избори, Законот за попис во земјоделството во Република Македонија, Законот за градот Скопје, Законот за стручно образование и обука, Законот за филмскиот фонд на Република Македонија и Законот за народниот правобранител.

(4) За сите идни закони кои се однесуваат на употребата на јазиците,

образованието, личните документи, културата и употребата на симболите, Собранието одлучува со мнозинство на гласови од присутните пратеници, при што мора да има мнозинство гласови од присутните пратеници кои припаѓаат на заедниците кои не се мнозинство во Република Македонија.

Спорот во врска со примената на оваа одредба го решава Комитетот.

Член 12

(1) Комитетот не може да одлучува за спроведувањето на
постапката за гласање на Собранието за закони за кои е утврден начинот на нивното донесување, ниту за закони со кои се изменуваат и дополнуваат законите за кои е утврден начинот на нивното донесување.

(2) Комитетот за прашањето за кое еднаш донел одлука нема право
да одлучува повторно по истата односно да ја менува веќе донесената
одлука, доколку нема нови факти во врска со членот 10 став (2) од овој закон, кои не биле познати во моментот на донесувањето на претходната одлука.

(3) Комитетот одлуката од ставот (2) на овој член ја донесува со
мнозинство гласови од вкупниот број на членови.

Член 13

Стручните и други работи за потребите на Комитетот, ги врши
Стручната служба на Собранието.

Член 14

(1) Седниците на Комитетот се јавни.

(2) Комитетот може да одлучи да работи без присуство на јавноста,

ако тоа го предложи претседателот на Комитетот, претставник на Владата или најмалку една третина од членовите на Комитетот. По предлогот Комитетот одлучува без претрес со мнозинство на гласови од вкупниот број членови.

IV. ПРЕОДНИ И ЗАВРШНИ ОДРЕДБИ
Член 15

(1) Со денот на влегувањето во сила на овој закон Комитетот избран
пред денот на влегувањето во сила на овој закон продолжува со работа до избор на Комитетот согласно со овој закон.

(2) При изборот на Комитетот од ставот (1) на овој член, за
утврдување на припадноста на пратеникот на одредена заедница се зема предвид неговата изјава за припадност на одредена заедница дадена при верификацијата на мандатот за пратеник.

Член 16

Со денот на влегувањето во сила на овој закон престанува да важи
Одлуката за основање Комитет за односи меѓу заедниците ("Службен
весник на Република Македонија" број 85/2002).

Член 17

Овој закон влегува во сила осмиот ден од денот на објавувањето во
"Службен весник на Република Македонија".__
